
 

 ACTA 

Expediente núm.: Órgano colexiado: 

PLN/2021/5 O Pleno 

 

DATOS DE DESENVOLVEMENTO DA SESIÓN 

Tipo Convocatoria Extraordinaria

Data 8 de abril de 2021 

Duración Desde as 20:00 ata as 20:50 horas 

Lugar MULTIUSOS XUNQUEIRA 

Presidida por Digna Rosa Rivas Gómez 

Secretario María Ángeles García Villaverde 

Sendo as vinte horas, de conformidade co Decreto de Alcaldía número  2021-0787 de 
data 05/04/2021 de convocatoria da sesión extraordinaria, no Multiusos da Xunqueira, 
baixo  a  presidencia  da  sra.  Alcaldesa,  Digna  Rosa  Rivas  Gómez,  reúnense as 
concelleiras e os concelleiros:

Polo  Grupo  municipal  Popular  Pedondela  (PP):  María  Carmen  Bastos  Rodríguez, 
María  Carmen  Amoedo  Dasilva,  Iván  Crespo  Rodríguez,  Miguel  Ángel  Álvarez 
Ballesteros,  María José Barciela Barros,  Erminda Quelle  Fernández,  David  Muiños 
Portela, Sandra Bastos Míguez e Ángela Antón Pazos.

Polo  Grupo  municipal  Socialista  Redondela  (PSDEG-PSOE):  María  Castro  Abad, 
Ignacio Eduardo González Lago, Marta Alonso Domínguez, Vicente Lamas Guisande, 
Olga María García Ballesteros e Alberto Álvarez Pérez

Polo Grupo municipal Agrupación de Electores de Redondela 2019 (AER): Roberto 
Villar Rodríguez, Daniel Boullosa Martínez e Xosé Manuel Vila Soutullo

Polo  Grupo  municipal  Bloque  Nacionalista  Galego  Redondela  (BNG):  Xoán Carlos 
González Campo e Yésica García Cruz 

Asiste tamén o interventor do Concello, Ángel Santamariña Rivera e, actuando como 
secretaria eu mesma, Mª Ángeles García Villaverde como secretaria xeral do Concello.

 

Unha vez verificada pola secretaria a válida constitución do órgano, a presidenta abre 
a sesión, polo que se procede á deliberación sobre os asuntos incluídos na orde do 
día

INCIDENCIAS:

A alcaldesa, con carácter previo ao tratamento dos asuntos incluídos na orde do día, 
solicita  que  se  garde  un  minuto  de  silencio  para  lembrar  sempre  ás  mulleres 
asasinadas  por  violencia  machista  e  tamén  por  todos  e  todas  os  falecidos  e  as 
falecidas pola pandemia do Covid

Explica a Alcaldesa que polas medidas de seguridade debemos estar os corporativos 
e corporativas separados para gardar a distancia de seguridade.

A) PARTE RESOLUTIVA 

 

Punto  único:  Aprobación  da  adhesión  ao  Convenio  de  colaboración  e 
Addenda entre a Xunta de Galicia, a FEGAMP e as Deputacións provinciais, en 
materia de emerxencias e prevención e defensa contra incendios forestais, 
para  o  desenvolvemento  dos  Grupos  de  Emerxencia  Supramunicipais. 
Expediente 1564/2021.

ANTECEDENTES

Ditame da Comisión da Comisión Informativa de Interior, Transición Enerxética e 
Patrimonio da súa sesión extraordinaria do 05/04/2021:

"Recibida  en  data  17/03/2021,  con  rexistro  de  entrada  2021-S-RC-122, 
comunicación da FEGAMP na que indica que o 16 de marzo tivo lugar a sinatura da 
Addenda  ao  Convenio  de  colaboración  entre  a  Xunta  de  Galicia,  a  Federación 
Galega  de Municipios  e  Provincias  e  as  Deputacións  provinciais  en  materia  de 
emerxencias  e  prevención  e  defensa  contra  incendios  forestais,  para  o 
desenvolvemento dos Grupos de Emerxencia Supramunicipais. E adxunta modelo 
para a posible adhesión.

A 26 de decembro de 2018 subscribiuse un Convenio de colaboración entre a Xunta 
de  Galicia,  a  Federación  Galega  de  Municipios  e  Provincias  e  as  Deputacións 
provinciais,  en materia de emerxencias e prevención e defensa contra incendios 
forestais,  para  o  desenvolvemento dos Grupos de Emerxencia  Supramunicipais. 
Plantéxase agora unha addenda para a incorporación de novas localizacións dos 
GES, prevendo unha subsede no Concello de Redondela.

O  convenio  tiña  por  obxecto  colaborar  no  desenvolvemento  dos  Grupos  de 
Emerxencias Supramunicipais (GES), como grupos operativos en emerxencias de 
ámbito supramunicipal, para completar o mapa de emerxencias de Galicia e “apoiar 
o  funcionamento  dos  Grupos  de  Emerxencia  Supramunicipais  (GES)  que 
complementarán a atención das emerxencias  e  extinción de incendios forestais, 
xunto cos parques de bombeiros municipais e os parques de bombeiros comarcais, 
de forma que cubrirán zonas desprovistas de servizos de emerxencia, cun ámbito 
de  actuación  superior  ao  municipal,  sen  que  os  límites  administrativos  das 
provincias supoñan obstáculos á hora de intervir en zonas perimetrais ás sedes de 

localización dos ditos grupos.

Do mesmo xeito, ditos grupos participarán en labores de prevención de incendios.

A addenda  modifica  os  ámbitos  de  actuación  dos  GES  e  das  súas  sedes  e 
subsedes,  sobre a base dunha análise previa das necesidades de cobertura de 
zonas de sombra de cada provincia,  na que se buscaron as localizacións mais 
adecuadas para optimizar a atención á poboación e reducir os tempos de resposta.

Como  consecuencia  do  cambio  das  localizacións,  prodúcese  un  aumento  do 
número de GES de 27 a 29 e o número de compoñentes aumenta de 348 a 372.

Modifícase o apartado 6 da cláusula oitava co fin de facer unha mellor interpretación 
do  texto  relativo  ao  prorrateo  no  financiamento  dos  GES  no  primeiro  ano  de 
adhesión dun concello ao convenio.

Prevese a posibilidade de que o 112 poida mobilizar ao GES máis próximo ao lugar 
do incidente aínda que este lugar non pertenza a un concello dos asignados a dito 
GES.

Modifícase a cantidade asignada a cada GES en materia de prevención.

Inclúese a posibilidade de facer excepcións á asistencia ao curso teórico-práctico 
na  Academia  Galega  de  Seguridade  Pública,  para  as  persoas  candidatas  que 
conten cun certificado de profesionalidade en materia de extinción de incendios e 
salvamento.

Considerando o anterior proponse ao Pleno a adopción do seguinte ACORDO,

PRIMEIRO.-  Levantar o reparo contido no informe conxunto da Secretaría e da 
Intervención de 30.03.2021.

SEGUNDO.-  Solicitar  a  adhesión  ao  Convenio  e  a  Addenda  ao  Convenio  de 
Colaboración  subscrito  entre  a  Xunta  de  Galicia,  a  Federación  Galega  de 
Municipios e Provincias e as Deputacións Provinciais, en materia de emerxencias e 
prevención  e  defensa  contra  incendios  forestais,  para  o  desenvolvemento  dos 
grupos de emerxencia supramunicipais.

TERCEIRO.- Manifestar a vontade de adherirse formal e expresamente a todas e 
cada  unha  das  cláusulas  do  convenio  mencionado,  asumindo  as  obrigas  e 
compromisos derivados do mesmo e con suxeición plena a todas elas.

CUARTO.- Autorizar a Alcaldía para que se proceda á formalización mediante a súa 
sinatura,  así  como  para  a  realización  das  actuacións  necesarias  para  o  seu 
desenvolvemento.

QUINTO.-  Publicar  o  texto  do  convenio  na  sede  electrónica  municipal  en 
cumprimento  da  obriga  prevista  no  artigo  8.1.b.  da  Lei  de  Transparencia  e  bo 
goberno, 19/2013, de 9 de decembro."

INTERVENCIÓNS

A Sra. Alonso le a proposta.

O Sr. González expón que dende o  BNG quere recoñecer a importancia para a 
veciñanza  de  expoñer  a  nosa  posición  dende  os  diferentes  representantes 
municipais.  E non se quería facer así  dende o grupo de goberno que pretendía 
facer este pleno as 8:30 da mañá e AER pediu que non se trouxera. 

Este é un Convenio que vén a mediados de marzo e segue un procedemento de 
coñecemento, valoración e toma de decisión por parte dos técnicos. Hai unha parte 
técnica por parte de Secretaría e Intervención que fan a súa valoración, todos os 
informes son interpretables. Nós coñecemos outros informes que determinan que 
deben ser aprobados pola Xunta de Goberno Local.  Neste caso valórase que o 
competente sexa o pleno, pero todo é interpretable.

A lexislación vén a dicir que estes convenios asinados por distintas administracións, 
quen ten a máxima competencia é a Xunta de Galicia, que para iso lexisla e ten uns 
orzamentos e responsabilidades sobre o conxunto da poboación. En base ao papel 
da Xunta de Galicia vanse creando estes grupos de emerxencia supramunicipal, a 
partir do ano 2018, e para aquelas zonas ou concellos con peor orografía e peor 
situación para unha intervención directa.  Estes convenios vanse ampliando pero 
non hai negociación, envíanse estes convenios marco dende a Xunta de Galicia e 
cóllense ou déixanse. Na provincia de Pontevedra, por exemplo, quérense crear ata 
un total de 7 subzonas e unha delas é a de Redondela-Mos. 

O  convenio  é  moi  ambiguo  en  moitas  cuestións,  sobre  todo  o  carácter  de 
"supramunicipalidade"  que significa que o concello  base vai  atender  aos outros. 
Cando nos paramos a ver as funcións que teñen estes profesionais hai cuestións 
que son de emerxencia e son importantes como os incendios no monte, no núcleo 
urbano,  aglomeracións,  riscos  para  a  saúde  da  veciñanza….  Pero  moitas 
competencias  están  adicadas  ao  desbroce  de  montes,  limpeza  de  cunetas  de 
estradas,  atención dos casos de vespa velutina,  e entenden que estas funcións 
deberiánse derivar noutro tipo de brigadas. 

É un convenio que ten un compoñente económico no que a Xunta achega o 52 %, a 
Deputación o 40 % e os concellos o 7,5 % pero no caso de Redondela  é un 
convenio que vai lastrar o futuro, non económico do Concello, pero si unha atención 
axeitada a estas situacións de emerxencia.

O Sr. Villar, fai referencia a unhas declaracións súas do dia anteiror, nas que dixo 
que este convenio se aprobaría este convenio cun único grupo,  pero non é así 
porque se require a maioría absoluta. O voceiro do BNG di que os informes son 
interpretables, sí o son pero este informe  xa se repetiu anos atras dende o 2013. 
Están en desacordo porque o ámbito é supramunicipal e abarca cuestións que non 
son nosas. Olvídasenos un organismo que existe, que é a mancomunidade da área 
municipal de Vigo, que non funciona e aí estamos dándolle cartos os concellos, 
ésta e podería participar nestes convenios. 

Os informes son interpretables, pero hai certas contundencias que non se poden 

deixar de man. Levo case dous anos neste goberno e sempre que houbo temas da 
veciñanza díxose que había que facer caso dos informes dos técnicos municipais, 
como en Aucosa, AP9, etc,. Non hai argumento técnico que aprobe esta proposta, 
Vostede  quere  debatilo  pero  non  nós,  porque  se  debate  apróbase,  e  iso  non 
queríamos que se truxera.

Quera facer unha pregunta ao Pleno, qué problema habería en que Mos asuma a 
sede  e  nós pasaríamos a  ser  como Soutomaior  e  Pazos,  e  non  pagariamos o 
servizo.  Todas as responsabilidades deste servizo van recaen no Concello.  Nós 
reunimonos como grupo municipal cos representantes sindicais e trasladámoslles 
aos traballadores as conversas cos socios de goberno, pedimos a Alcaldía que non 
trouxera este convenio. Eles decidiron que era cuestión do partido.

A  Sra.  Amoedo,  di  que  ao  final  tivo  que  explicar  polo  miúdo  cal  vai  ser  o 
funcionamento deste GES, porque a Concelleira leu unha proposta que foi  feita 
polos  técnicos,  pero  nin  a  concelleira  de interior  nin  o  concelleiro  de  AER nos 
dixeron cal é o proxecto que teñen para o servizo de emerxencias, despois de dous 
anos. Esperaba máis da Concelleira de Interior da explicación deste punto que vén 
ao pleno que ler unha proposta e tamén do Sr. Villar. Vostedes son responsables 
porque forman parte dun goberno e deben dar resposatas as necesidades deste 
pobo.  Redondela  é  cuarto  municipio  da  provincia,  require  dun  servizo  de 
emerxencias 24 horas ao día,todos os días ao ano.  Dous anos despois  non se 
mellorou  nada,  estamos  peor.  Saben  dende  novembro  que  se  vai  asinar  este 
convenio,  a  Alcaldesa  tivo  en  xaneiro unha  xuntanza  coa  directora  xeral  de 
Administración local e a Alcaldesa de Mos, estamos en abril e o servizo do SEIS 
non se sabe como se vai organizar, en cinco meses non foron quén de definir a 
composición. Como goberno teñen a obriga de xestionar este Concello.

Isto ven  fóra de prazo, Redondela xunto coa Cañiza sos que  van presentar este 
acordo fóra de prazo, o Concello máis grande dentro desta Addenda. Xa me dirán 
cál é a imaxe que vostedes están dando de Redondela. Concelleira, ten aquí todos 
os  sindicatos  en  pleno  e  falan  de  falta  de  transparencia.Pola  súa  falta  de 
capacidade e de xestión están vostedes a facer unha chapuza, cando tiña que ser 
algo bo.

É un tema moi serio porque disto depende a seguridade e cuestións tan importanes 
como excarcelacións e incendios urbanos e forestais e en funcións importantísimas 
e  necesarias.  E di  o  Sr.  Villar  que poda estar  a sede en Mos,  cedendo que o 
Concello de Redondela non teña aquí a sede por comodidade.

A Sra. Alonso di ao Sr. González que os plenos extraordinarios fixéronse sempre as 
8:30  da  mañán,  e  que  en  canto  se plantexou  o  cambio  non  houbo  ningún 
impedimento e o pleno presencial tívose en conta, e as probas me remito.

En canto ao convenio as funcións que van a realizar os GES son diversas e non só 
incendios  forestais  senón  tamén  urbanos.  Parte  de  desbroce,  intervencións 
derivadas de riscos naturais, retirada de animais feridos... 

Ao Sr. Villar  dille que entende que non lle guste a agrupación porque ,aínda que 
somos equipo de goberno, hai algúns temas nos que non estamos de acordo. No 
seu momento tampouco estivemos dacordo coa limpeza das algas, que foi un tema 
que tivemos que aguantar.

O Convenio non é perfecto, ten algunha carencia, pero é bo para Redondela porque 
vaise ver incrementado o número de operarios e de servizo.

Á Sra.  Amoedo  respóndelle e  recórdalle que  este  servizo  tamén  foi  obligatorio 
durante os oito anos que gobernou o PP, e non fixeron absolutamente nada para o 
servizo de emerxencias para este Concello. No 2012 o que se intentou aprobar foi 
un proxecto piloto dun convenio, que non era convenio nin nada porque tiña unha 
duración de tres meses. No 2013 non foron quen de levar a creación do GES ao 
pleno, entón non me veña agora a dicir que non facemos nada, que é un servizo 
que vai a peor cando en oito anos non fixeron nada. Foi a súa promesa electoral no 
2011, de crear un servizo digno de emerxencias e ónde está este servizo?

O Sr. González quere aclarar que en ningún sitio se di que os plenos extraordinarios 
teñan que ser as 8:30 h da mañán, por tradición e por cuestións de trámite fíxose 
así, cando había temas importantes o BNG sempre se opoñía.

Nota  que  o  PSOE está  atenazado  polo  medo  que  lles  impoñen  o  PP co  seu 
discurso de que sen servizo de emerxencias e hai unha contrariedade saen nos 
medios. Esperamos que o PSOE actúe con responsabilidade e polos intereses dos 
veciños e veciñas. E por dicir que quere que se debata non quere dicir que haxa 
que apoialo, hai que votar, estamos nun estado democrático. 

Cál é a liña de prevención do PP dende a Xunta?, queremos montar un novo GES, 
a quén llo damos?  A un concello no que goberna o PP, pero tamén llo teñen que 
ofrecer a Redondela porque é cabeceira da comarca, pero salimos prexudicados 
respecto  a  Mos,  porque  Mos vai  a  ter  6  operativos  e  Redondela tamén,  para 
atender a Pazos de Borbén e a Soutomaior 

Esa  é  a  política  de  creación  dos  GES do  PP,  unha  política  clientelar  mirando 
únicamente polos intereses do partido. E a voceira do PP que anda de recadeira 
nas últimas semanas, ben podía traer aquí que condicións son máis beneficiosas, 
non dixo ningunha, só pretende que haxa discrepancias no goberno e máis adiante 
sacar tallada.

Dende o BNG aspiramos a que Redondela siga sendo referente da nosa bisbarra. 
O desequilibrio económico que pode vir nos informes é asumible para Redondela. 
Pero consideramos que saimos prexudicados poque hai moitos claroscuros e que o 
que se quere crear é un servizo para concellos afíns e crear problemas burocráticos 
e económicos a concellos alleos.  Poderíase impulsar os SEIS nos orzamentos e 
imos continuar na nosa liña de rexeitar este convenio.

O Sr. Villar,  dille á Sra. Amoedo e aos sr.  do  PSOE, seguimos tragando sapos, 
somos unhas sucursais resignadas dos seus partidos políticos, non é o primeiro que 

imos  tragar.  As  competencias  son  de outras  administracións,  e  ten que  quedar 
claro. As algas tiñan informes favorables e o GES non no ten. 

Imos facer memoria, nun pleno hai tres anos debatiuse unha moción sobre a taxa 
de extinción de inciendios, poden ver os seus argumentarios, poden ver ahí o que 
dicían  vostedes  cando  o  sr.  Arturo  González  dicía  que  non  había  servizo  de 
emerxencias en Redondela, que non se podía cobrar a subvención. O servizo que 
hai agora é o que xestionou o PP. 

A ver con que camións e medios imos a ir prestar este servizo. A ver quen compra o 
veleno para disparar os niños das velutinas para ir a Soutomaior?, quen vai pagar a 
xestión de sacar un xabalí na estrada?, as desbrozadoras que se van comprar?... e 
todo paga Redondela. Estamos en contra diso,  AER non está en contra do GES de 
Redondela, que veña para Redondela, pero cos fondos da Xunta e da FEGAMOP. 
Vostedes vanlle a decir "si" á precaridade, a descoordinación e á lesividade que vai 
vir a este Concello.

A sra.  Amoedo,  dille  á  sra.  Alonso  que  segue  sen  explicar  cánto  persoal  vai 
contratar, cómo se vai coordinar co SEIS. Faga as labores de coordinación, que 
todavía non fixo. 

Ao Sr Villar dille que en setembro de 2012, ao pouco de chegar para gobernar o PP 
a Redondela trouxo ao pleno unha proposta de Convenio, e qué fixeron vostedes? 
votar en contra PSOE, AER e BNG. Dixeron que era un convenio partidista. Esta 
addenda é ata decembro de 2021 e logo prorrogaráse, igual que aquela proposta 
piloto. 

Gobernar  significa  xestionar  e  o  sr.  Villar  non  o  entende.  No  primiero  ano  xa 
trouxemos aquí unha proposta innovadora para ter un servizo de emerxencias en 
Redondela en condicións e vostedes votaron en contra. O PP gobernaba en minoría 
e a oposición en bloque votou en contra. Vostedes teñen a responsabilidade do 
servizo de emerxencia dende o 2012, os tres grupos. Vostedes agora que gobernan 
saben o importantes que son os tempos nas intervención de emerxencia, como no 
caso do incendio no inmoble no bar Rivas. Se estivesen en Redondela, os danos 
serían mellores. E a responsabilidade é súa. 

A Sra. Alonso, expón que o PSOE e esta Alcaldesa demostran que prima por riba 
de  todo  os  intereses  das veciñas  e  veciños  deste  concello  e  non  os  intereses 
partiditas . É a Xunta de Galicia, sobre todo Medio Rural os encargados de redactar 
este  convenio  e  esta  addenda,  e  que  traiamos  a  pleno  este  convenio  é por 
responsabilidade absoluta coa cidadanía,  sen que iso supoña que esteamos de 
acordo ao 100% con este convenio. Debería facerse coa área metropolitanta ou 
como  están  no  Valmiñor  e  Baixo  Miño  que  son  as  mancomunidade  as  que 
xestionan este servizo. O que se levou a pleno en 2012 foi un proxecto piloto cunha 
duración de tres meses, non intente enganar a ninguén,  que foi a Deputación de 
Pontevedra, gobernado por Louzán nese momento. E nas probas non pedían nin 
carné de conducir. Son as formas do PP. Neste momento o que hai é este convenio 
e  seguiremos  loitando  para  que  Redondela  teña  un  servizo  de  emerxencias 

resolutivo.

A Alcaldesa explica que se falou na xunta de voceiros que o debate deste convenio 
facíase con tempo esta semana nun pleno extraordinario.

VOTACIÓN E ACORDO

Sometido  o  asunto  a  votación,  resulta  aprobado   pola  maioría  legalmente 
establecida, sendo dezaséis (16) votos a favor (9 do PP e 7 do PSOE) e cinco (5) 
votos en contra (3 da AER e 2 do BNG).

  

B) ACTIVIDADE DE CONTROL 

Non hai asuntos

 

C) ROLDA DE INTERVENCIÓNS LIBRES 

Non hai asuntos

E non habendo máis asuntos a tratar, sendo as 20:50 h, a Alcaldesa dá por finalizada 
a sesión, da que eu, secretaria deste órgano, dou fe e para a súa constancia, extendo 
a presente acta.

Documento datado e asinado electrónicamente na marxe

